
ВОБРАЗ РОДНАЙ ЗЯМЛІ 

Паўдзённая цішыня, 
Хвойны водар смалы і жытнёвых палеткаў. 
Чую колы рыпяць на далёкай дарозе. 
Чую гукі ў гары. 
То на хорах касьцельных іграюць арганы 
I пяецца малітва сьвятая, 
I бяздонная сінь — незямны акіян, 
I аблокі плывуць над палямі. 

1984 г. 

ЧАКАЮ БАЦЬКУ 3 ВАЙНЫ 

Я заўсёды чакаў Цябе, 
Але Ты не прыходзіў.  
Вусны мае сьмяглі.  
Моцна балела сэрца  
I я лічыў кожны яго стук, 
Думаючы пра Цябе. 
      Ах, як павольна цікаў гадзіньнік. 
      Так павольна, што я не вытрымаў і заснуў, 
      Зьняможаны ад чаканьня.  
Ты прыйшоў да мяне ў сьне  
I сказаў казку: 
«Раз у тысячу год  
Прылятае сінічка да сіняга мора  
I пробуе дзюбкай марскую ваду.  
Калі сінічка вып'е ўсё мора,  
Пройдзе адно імгненьне вечнасьці».  
      Я прачнуўся. Але Цябе 
      Не было ні заўтра, ні потым. 
      Толькі час ляціць, як страла.  

1981 г. 


